ANTZERKIA: MARTIXIO ASMATZAILEA

1. sekuentzia

	1
	Narratzailea
	 Behin batean bazen Martixio izeneko zapatari txiki bat. Baina zapatari txarra zen eta inork ez zion zapatarik eramaten konpontzeko. Oso pobre bizi zen Martixio zapataria. 

Egun batean, eskale bat etorri zitzaion etxera: 



	2
	Eskalea  ate joka

(Makurtu eta zahar itxura hartu)


	Dan-dan

	
	Martixio

(Atea ireki)


	Nor zara? Zer nahi duzu? 

	
	Eskalea 
	Eskale bat naiz. Gose naiz (Goseak nago). Janari eske nator. 



	
	Martixio


	Ogi hau besterik ez daukat etxean... Tori. 

	3
	Eskalea 

(Ogia hartu, buruko kapela kendu eta Martixiori eskaini.)
	Eskerrik asko. 

Tori kapela hau. Buruan jantzita daukazunean, gauza guztiak asmatzeko gai izango zara. 



	
	Martixio

(Kapela buruan jarri)


	Eskerrik asko, eskale jauna. 

Agur. 

	4
	Narratzailea
	Eta egia zen! Kapela buruan zuela, gauza guztiak asmatzen zituen Martixiok. Oso ospetsu bihurtu zen, eta erregeak berak ere jakin zuen zein asmatzaile ona zen Martixio, eta bere jauregira deitu zion. 

	2. sekuentzia

(Zatika eginez gero, sekuentzia narratzailearekin hasi, bestela zuzenean jarraitu)

	
	Narratzailea
	Martixio asmatzaile ospetsu egin zenez, erregeak bere jauregira deitu zion, eta hor ari zen  gure Martixio erregerekin hizketan. 



	5
	Erregea


	Martixio, asmatzaile ona zarela entzun dut, eta egia ote den jakin nahi dut. Proba bat jarriko dizut. 



	
	Martixio larrituta

(ahopeka, bere buruari hitz egiten)


	(Baina, baina, kapela ez dut ekarri eta! 

Kapelarik gabe, nola asmatuko dut nik ezer?)

	
	Erregea
	Ea, Martixio! Asmatuko al zenuke kaxa honen barruan zer dagoen?



	
	Martixio larrituta 

(Ahopeka, bere buruari hitz egiten)


	Baina, baina, kapela ez dut ekarri eta! Nola asmatuko dut nik kaxa barruan zer dagoen? 



	
	Martixio gero eta larriago...

Bere buruarekin haserre, konturatu gabe, ozen hitz egiten du. 


	Ai ama! Nik zer dakit kaxa barruan zer dagoen!

Kaka zaharra! 

	6
	Erregea barrez

(Kaxa irekitzen du)
	Asmatu egin du!

Kaka dago kaxa barruan, bai, horixe!

Ja, ja, ja! 



	7
	Narratzailea
	Eta erregeak izugarrizko festa antolatu zuen Martixioren omenez jauregian.



	3. sekuentzia 



	
	Narratzailea 
	Martixiok erregeren lehenengo proba pasatu zuen, baina proba gehiago jarriko zizkiola pentsatu zuen, eta korrika batean etxera joan, kapela hartu eta hura jantzita itzuli zen jauregira.

Hurrengo egunean, erregek beste proba bat jarri zion Martixiori.



	8
	Erregea
	Martixio, nire emaztea haurdun dago, haurtxo bat espero du.

Asmatuko al zenuke erreginak sabelean daukan haurra neska ala mutila, (semea ala alaba), izango den?



	
	Martixio

(Burua alde batera eta bestera, dudan)


	Saiatuko naiz, saiatuko naiz. 

Goazen erreginarengana. 



	9
	Martixio
	Kaixo, andre erregina. 



	
	Erregina

(Sabela aurreratu eta bizkarra atzera eraman, haurdun itxura hartzeko)


	Kaixo, Martixio! Erregeren galdera asmatuko al duzu?  

	
	Martixio

(Eskuz seinalatuz) 
	Saiatuko naiz, saiatuko naiz. 

Zoaz hara eta gero etorri hona. 



	
	Erregina

(biribilean bi pausu aurrera eman, buelta eman eta beste bi pausu eman)
	Hara... eta hona...

Ea, esaguzu: zer daukat sabelean, neska ala mutila? (semea ala alaba?)

	
	Martixio larrituta
	Ez dakit... Hara doanean mutila (semea) izango dela iruditzen zait, hona datorrenean, berriz, neska (alaba).



	10
	Erregea haserre
	Baina, baina... niri adarra jotzen ala?

Hori al da asmatzaile baten erantzuna? Eramazue kartzelara!



	11
	Narratzailea 
	Eta Martixio gizajoa kartzelan sartu zuten. Kartzela beltz eta ilunean. 

Baina, handik egun batzuetara, erreginak haurra izan zuen eta... bi haur izan zituen! Semea eta alaba! 

Erregea eta erregina harriturik zeuden. 



	
	Erregea
	Martixiok asmatu egin du! 

Nola asma ditzake hain gauza zailak?

Atera ezazue kartzelatik berehala! 

Izugarrizko festa egingo dugu! 



	
	Narratzailea 
	Izugarrizko festa antolatu zuten jauregian eta jendeak esaten zion: Aupa Martixio! Aupa Martixio! 



	4. sekuentzia 



	
	Narratzailea 
	Urteak pasatu ziren eta erregea oso kezkaturik zegoen alabarekin. Oinetakoak puskatzen zituen gauero neskatilak. Erregek Martixiori jauregira deitu zion  berriro ere. 



	
	Martixio 
	Egun on errege jauna. Zer asmatu behar dut oraingoan? 



	
	Erregea
	Kaixo, Martixio. Nire alabak oinetakoak puskatzen ditu gauero. Asmatuko al zenuke non puskatzen dituen? 



	
	Martixio
	Saiatuko naiz, saiatuko naiz. 



	12
	Narratzailea
	Gau hartan Martixio erregeren alabaren gelako leihora joan eta zelatan jarri zen. 



	
	Martixio ahopeka 

(makurtuta,ezkutuan) 
	Non puskatzen ote ditu zapatak neskatila honek? 



	
	Erregearen alaba

(ispiluari begira orraztu, jantzi, leihoa ireki eta hegan irten.)


	Hodei guztien azpitik eta sasi guztien gainetik! 



	
	Martixio gora begira harrituta

(Hegan, biribilean ibili)
	Hegan joan da!  Neu ere banoa, ba.

Hodei guztien azpitik eta sasi guztien gainetik!



	13
	Martixio

(makurtu eta zelatan jarri.)


	Hara! Beste jauregi bat... eta neskatxa asko dantzan! Hor da erregeren alaba! 

	
	Erregearen alaba dantzan 
	Eup! Goazen dantzara, oinetakoak urratu arte! 



	
	Narratzailea
	Eta horrela, erregeren alaba gau guztian dantzan ibili zen oinetakoak puskatu arte, eta goiz aldera etxe aldera abiatu zen. 



	
	Erregearen alaba

(hegan irten)


	Hodei guztien azpitik eta sasi guztien gainetik! 



	14
	Martixio 

(Esaera ahaztuta, dudan)

(Hegan, biribilean ibili baina sasi artean mina hartzen, jauregira iritsi arte)


	Hegan joan da berriro!  Neu ere banoa, ba.

Eeee... Nola zen? Hodei guztien... gainetik eta.... sasi guztien... azpitik!

Ai, ai, ai,ai, ai !



	
	Martixio
	Errege! Errege! Badakit zure alabak non puskatzen dituen oinetakoak! 



	
	Erregea
	Esadazu ba! Non puskatzen ditu oinetakoak nire alabak? 



	
	Martixio 
	Beste errege baten jauregira joaten da hegan eta dantzan puskatzen ditu oinetakoak. 



	15
	Erregea
	Sorgina da orduan! 

Herriko enparantzara eraman dezatela eta egur bati lotuta jarri! 

Martixio, berriro asmatu duzu! Nahi duzun guztia emango dizut.



	
	Narratzailea
	Eta erregeak nahi zuen dena eman zion Martixiori eta bera izan zen handik aurrera inguru haietako gizonik aberatsena. 

Hori hala bazan, sar dadila kalabazan. 


